
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

সোনার তরী
১৭৩




আসে দ্বিজগণ পরমারাধ্য—

কন্যার দায়, পিতার শ্রাদ্ধ—

যার যথামত পায় বরাদ্দ;
রাজ। আজি দাতাকর্ণ।

যে যাহার সবে যায় স্বভবনে,

কবি কী করিবে ভাবে মনে মনে,

রাজা দেখে তারে সভাগৃহকোণে
বিপন্নমুখছবি।

কহে ভূপ, ‘হোথা বসিয়া কে ওই

এসো তো মন্ত্রী, সন্ধান লই।’

কবি কহি উঠে, ‘আমি কেহ নই,
আমি শুধু এক কবি।’

রাজা কহে, ‘বটে! এসো এসো তবে,

আজিকে কাব্য-আলোচনা হবে।’

বসাইল কাছে মহাগৌরবে
ধরি তার কর দুটি।

মন্ত্রী ভাবিল, যাই এই বেলা,

এখন তো শুরু হবে ছেলেখেলা—

কহে, ‘মহারাজ, কাজ আছে মেলা,
আদেশ পাইলে উঠি।’

রাজা শুধু মৃদু নাড়িলা হস্ত,

নৃপ-ইঙ্গিতে মহাতটস্থ

বাহির হইয়া গেল সমস্ত
সভাস্থ দলবল—

পাত্র মিত্র অমাত্য আদি,

অর্থী প্রার্থী বাদী প্রতিবাদী,

উচ্চ তুচ্ছ বিবিধ-উপাধি
বন্যার যেন জল।

